
Кіріспе 
 

Адами капитал болмаса, ел дамымайды. Өйткені ғылыми прогресті, тілді, 
ғылымды дамытатын – адам баласы. Адам баласының интеллекті, ақыл-ойы, 
білімі болмаса, қалай дамиды? Сондықтан барлық бағдарламалардың 
бастауында адам капиталы тұруы керек. Қазақстандық қоғамда жүріп жатқан 
транформациялық процестер оның даму парадигмаларының өзгеруіне, барған 
сайын желілік сипат алып келе жатқан жаңа әлеуметтік қатынастардың 
қалыптасуына әкелді. Мамандардың айтуынша, даму жолы сәтсіздеу елдерге 
өздерінің табиғат және адам ресурстарын пайдаланудан үлкен пайда түсіруге 
кедергі келтіретін себептер адам капиталының, әсіресе әлеуметтік, 
интеллектуалды, мәдени және рухани капиталдың жетіспеушілігіне, оның төмен 
сапасына немесе оның бұрмаланып дамуына байланысты болуы мүмкін. 
Президенттің «Көшбасшылыққа қазақстандық жол» деп атаған 2020 жылға 
дейінгі стратегиялық даму жоспарында адам капиталының бәсекеге қабілеттігін 
арттыру сияқты перспективті міндеттермен қарастырылған. Қазақстан өзінің 
дамыған технологиялары арқылы бәсекеге қабілетті болуының экономикалық 
және техникалық қырларын қамтамсыз етеді.  Алайда технологиялардың өзі 
адамсыз, дамыған бәсекеге қабілетті адам капиталынсыз іске аспайтындығы хақ. 
Осы орайда, адам капиталының қалыптасуын философиялық тұрғыдан 
зерделеп, оның құндылықтық бағдарларын ұсынудың маңыздылығы артып 
отыр.  

Адам генетикалық дағдылар мен қабілеттерге ие, алайда олардың дамуы, 
қалыптасуы және жүзеге асырылуы адамның әлеуметтендірілуі үдерісінде 
орындалады және көбінесе қоғамның рухани өмір жүйесімен анықталады. Ол 
адам қалыптасатын және дамитын интеллектуалды және әлеуметтік алаң болып 
табылады. Сол себепті адам капиталын бұдан әрі сақтау және жетілдіру үшін ең 
алдымен қазіргі адамның рухани өмірінің қалыптасу тетігі қандай екенін 
байыпты түсіну қажет. Мәселенің өзектілігінің екінші бір қыры, бұл тұста –  әр 
адамның рухани факторлардың қоғам және жеке адам өміріндегі рөлін тереңірек 
түсінуіне және қоғамдық өмірдің жай-күйіне байланысты туындайды. 

Мәселеміздің өзектілігі былайша өрбиді: «рухани капитал» ұғымы бұл 
жұмыста руханилық пен потенциалды арттыру арасындағы байланысты 
анықтау үшін таңдалған, себебі, бұл мәселе  капиталдың әлеуметтік 
теорияларымен, соның ішінде әлеуметтік, мәдени және экономикалық 
капиталмен өзара байланысты болуында.  Қазіргі таңда әлеуметтік теорияларға, 
сондай-ақ, әлемнің философиялық және рухани-этикалық принциптерінің 
тәжірибесі мен практикасына негізделетін рухани капиталды түсіну, құру және 
қолдану үшін концептуалды түрде оны дамыту мәселесі қоғамдық-саяси және 
ғылыми-танымдық арнада сұраныстарға ие болып отыр. Монографияның 
зерттеу мақсаты Қазақстандағы адам капиталының әлеуметтік-философиялық 
негіздерін ашып беріп, оған ғылыми-теориялық сараптамалар жасап, 
нәтижесінде нақты тұжырымдама ұсыну. Бұл мақсатқа келесі зерттеу 
міндеттері сыныбын шешу арқылы қол жеткізуге болады: 

